
Sarajevo, 05.11.2025. godine				
	
	Prvostepena disciplinska komisija Visokog sudskog i tužilačkog vijeća Bosne i Hercegovine, u sastavu: sudija Aleksandra Obradović, kao predsjedavajuća Komisije, tužiteljica Željka Fabić i sudija Efraim Čosić, kao članovi Komisije, odlučujući u predmetu razmatranja Sporazuma o zajedničkoj saglasnosti o utvrđivanju disciplinske odgovornosti, broj: UDT DD 013366 25 od 20.10.2025. godine, zaključenog između Ureda disciplinskog tužioca i tuženog R. D. sudije Osnovnog suda u ..., na osnovu člana 60. stav 3. a u vezi sa članom 69. stav 4. Zakona o Visokom sudskom i tužilačkom vijeću Bosne i Hercegovine („Službeni glasnik BiH”, br.: 25/04, 93/05, 48/07, 15/08, 63/23 i 9/24) i člana 96. Poslovnika Visokog sudskog i tužilačkog vijeća Bosne i Hercegovine („Službeni glasnik BiH“, broj: 55/13, 96/13, 46/14, 61/14, 78/14, 27/15, 46/15, 93/16, 48/17, 88/17, 41/18, 64/18, 12/21, 26/21, 35/21, 68/21, 1/22, 26/23, 83/23 i 9/24), na sjednici održanoj dana 05.11.2025. godine, van ročišta donijela je slijedeću:

O D L U K U

	Prihvata se u cjelini Sporazum o zajedničkoj saglasnosti o utvrđivanju disciplinske odgovornosti, broj: UDT DD 013366 25 od 20.10.2025. godine, zaključenog između Ureda disciplinskog tužioca i tuženog R. D. sudije Osnovnog suda u ...,pa se utvrđuje da je tuženi R. D.


O d g o v o r a n

	Što je,

Tačka 1.

	kao sudija sa dugogodišnjim iskustvom, postupajući kao sudija za prethodno saslušanje u predmetu Osnovnog suda u ... 86 0 K 064161 23 Kps, nakon što je potvrđena optužnica Okružnog javnog tužilaštva u ... broj T15 0 KT 0037735 23, suprotno članu 202. stav 1. Zakona o krivičnom postupku donio rješenje broj 86 0 K 064161 23 Kps od 23.11.2023.godine kojim je licu V. A. ukinuo pritvor koji je u istrazi određen rješenjem ovog suda broj 86 0 K 064161 Kpp od 16.8.2023.godine i koji je produžen rješenjima vanraspravnog vijeća ovog suda broj 86 0 K 064161 23 Kv 2 i broj 86 0 K 064161 23 Kv 3 od 9.11.2023.godine. Prema rješenju vanraspravnog vijeća Osnovnog suda u ..., broj 86 0 K 064161 23 Kv 4 od 27.11.2024.godine, donošenjem predmetnog rješenja o ukidanju pritvora povrijeđene su odredbe ZKP-a jer funkcionalna nadležnost za donošenje odluke o ukidanju pritvora u konkretnom slučaju pripada vanraspravnom vijeću istog suda.   

	Dakle, 

	tuženi je suprotno odredbama Zakona o krivičnom postupku, kao sudija za prethodno saslušanje u jednom krivičnom predmetu donio odluku o ukidanju pritvora iako funkcionalna nadležnost za donošenje takve odluke pripada vanraspravnom vijeću, čime je donio odluku kojom se očigledno krši zakon 

	Čime je,

	počinio disciplinski prekršaj propisan članom 56. tačka 9. Zakona o Visokom sudskom i tužilačkom vijeću Bosne i Hercegovine „donošenje odluka kojim se očigledno krši zakon ili uporno i neopravdano kršenje pravila postupka“

Tačka 2.

	na seminaru iz građanskopravne oblasti, na temu „Opasne stvari i opasne djelatnosti“, koji je održan 4.3.2024.godine u prostorijama Centra za edukaciju sudija i javnih tužilaca Republike Srpske, na neprimjeren način prekinuo izlaganje edukatora,  prof. dr. S. S. advokata iz ... i profesora na ..., tako što je bez traženja da dobije riječ od strane organizatora ili edukatora, iznenada prekinuo izlaganje obrativši se edukatoru riječima: „Nisam ja student na ... da mi ti držiš predavanje kao profesor, niti smo mi došli ovdje da slušamo tvoja predavanja. Mi smo sudije praktičari i želimo na edukacijama da čujemo samo praktične primjere, a ne teorijska izlaganja“, nakon čega je organizator u cilju sprečavanja novih incidentnih situacija, seminar privremeno prekinuo i odredio pauzu, da bi tuženi, po izlasku iz prostorija gdje se održavao seminar izjavio: „Bolje da se ne vraćam, da ga ne bi zadavio“. 

	Dakle, 

	unatoč tome što je kao dugogodišnji sudija morao biti svjestan obaveze poštivanja etičkih principa propisanih Kodeksom sudijske etike, tuženi je opisanim ponašanjem pokazao nepoštovanje prema instituciji, kolegama i procesu profesionalnog usavršavanja. Takvo ponašanje odlikuje se neodgovornošću, nedostatkom profesionalne discipline, te neprimjerenim odnosom prema obavezama koje proizilaze iz sudijske funkcije, 

	Čime je, 

	počinio disciplinski prekršaj iz člana 56. stav 1. tačka s) Zakona o VSTV-u BiH: „kršenje principa Etičkog kodeksa sudija koji su doveli do narušavanja ugleda i integriteta pravosuđa, a koji ovim članom nisu propisani kao zaseban prekršaj“,

	pa se tuženom u skladu sa članom 58. stav (1) tačka c) i 59. Zakona o VSTV-u BiH izriče: 

DISCIPLINSKA MJERA
Smanjenje plaće za deset posto (10%) na period od tri (3) mjeseca


O b r a z l o ž e nj e

	Ured disciplinskog tužioca Visokog sudskog i tužilačkog vijeća Bosne i Hercegovine (u daljem tekstu: Ured disciplinskog tužioca, UDT) je 25.09.2025. godine, podnio disciplinsku tužbu, broj: UDT DD 013366 25 protiv tuženog R. D. sudije Osnovnog suda u ..., zbog disciplinskog prekršaja iz člana 56. tačka 9. i stav (1) tačka s) Zakona o Visokom sudskom i tužilačkom vijeću Bosne i Hercegovine „donošenje odluka kojim se očigledno krši zakon ili uporno i neopravdano kršenje pravila postupka“ i „kršenje principa Etičkog kodeksa sudija koji su doveli do narušavanja ugleda i integriteta pravosuđa, a koji ovim članom nisu propisani kao zaseban prekršaj“.
	
	U toku disciplinskog postupka, Ured disciplinskog tužioca je 27.10.2025. godine, podnio Prvostepenoj disciplinskoj komisiji, Sporazum o zajedničkoj saglasnosti o utvrđivanju disciplinske odgovornosti (u daljem tekstu: Sporazum), zaključen 20.10.2025. godine, između Ureda disciplinskog tužioca i tuženog R. D. sudije Osnovnog suda u ...

	Navedenim sporazumom, tuženi je dobrovoljno prihvatio odgovornost za disciplinske prekršaje iz člana člana 56. tačka 9. i stav (1) tačka s) Zakona o VSTV-u BiH, počinjen na način opisan u disciplinskoj tužbi, broj: UDT DD 013366 25 od 25.09.2025. godine, kao i u izreci ove odluke.

	U pogledu disciplinske mjere stranke su se usaglasile da se tuženom, u skladu sa čl. 58. i 59. Zakona o VSTV-u BiH, izrekne disciplinska mjera iz člana 58. stav 1. tač. (c) Zakona o VSTV-u BiH i to Smanjenje plaće za deset posto (10%) na period od tri (3) mjeseca.

	Prilikom predlaganja disciplinske mjere, stranke su, rukovodeći se principom proporcionalnosti iz člana 59. Zakona o Visokom sudskom i tužilačkom vijeću Bosne i Hercegovine, te uzimajući u obzir kriterije propisane Smjernicama, kao i dosadašnju disciplinsku praksu, cijenile broj i težinu učinjenih disciplinskih prekršaja, posebne okolnosti pod kojim je disciplinski prekršaj počinjen, dosadašnji rad i ponašanje tuženog, te druge relevantne okolnosti.

		U pogledu olakšavajućih okolnosti na strani tuženog, cijenjena je činjenica da je tuženi u toku istrage i po pokretanju postupka u potpunosti i iskreno sarađivao sa UDT-om, da je tuženi izrazio žaljenje i kajanje zbog počinjenih disciplinskih prekršaja.
  
	U pogledu otežavajućih okolnosti, cijenjena je činjenica da je tuženi suprotno odredbama Zakona o krivičnom postupku, kao sudija za prethodno saslušanje u jednom krivičnom predmetu donio odluku o ukidanju pritvora iako funkcionalna nadležnost za donošenje takve odluke pripada vanraspravnom vijeću te da je unatoč tome što je kao dugogodišnji sudija morao biti svjestan obaveze poštivanja etičkih principa propisanih Kodeksom sudijske etike, opisanim ponašanjem pokazao nepoštovanje prema instituciji, kolegama i procesu profesionalnog usavršavanja. 

		Prilikom sporazumijevanja o disciplinskoj mjeri, cijenjena je i dosadašnja disciplinska praksa VSTV-a BiH u pogledu broja i vrste izrečenih disciplinskih mjera kao i drugih specifičnih okolnosti u sličnim slučajevima u kojim je utvrđena disciplinska odgovornost sudija. 

	Razmatrajući podneseni prijedlog sporazuma, Prvostepena disciplinska komisija nalazi da je navedeni Sporazum zaključen u skladu sa odredbom člana 69. stav 1. Zakona o VSTV-u BiH. 
	
	Iz Sporazuma nesumnjivo proističe da je između stranaka u disciplinskom postupku postignuta saglasnost o utvrđivanju disciplinske odgovornosti tuženog za počinjeni disciplinski prekršaj kako je to navedeno u izreci ove odluke, kao i saglasnost u pogledu disciplinske mjere koja se ima izreći.

	Cijeneći naprijed navedene okolnosti ova komisija smatra da je navedena disciplinska mjera Smanjenje plaće za deset posto (10%) na period od tri (3) mjeseca adekvatna počinjenim disciplinskim prekršajima, kao i da je u skladu sa Smjernicama, da je dat odgovarajući značaj otežavajućim i olakšavajućim okolnostima, te da se ovakvom mjerom ostvaruje primarna svrha utvrđivanja disciplinske odgovornosti, odnosno održavanje najviših profesionalnih standarda i zaštita interesa javnosti, pravosudnih institucija i pravosudnog sistema, kao i da će se ovakvom mjerom  postići svrha kažnjavanja, kako specijalne tako i generalne prevencije. Također, cijenjena je i dosadašnja disciplinska praksa VSTV-a BiH u pogledu izrečenih disciplinskih mjera u sličnim situacijama.   

	Komisija je prilikom razmatranja Sporazuma uzela u obzir navedene povrede Zakona o VSTV-u BiH, te je imajući u vidu sve iznesene razloge, odlučila kao u izreci ove odluke.


POUKA: Protiv ove odluke nije dozvoljena žalba.

Predsjedavajući Prvostepene
disciplinske komisije
SUDIJA

    MP

Aleksandra Obradović

